
Formáli 

Ritgerð þessi er lokaverkefni mitt til BA-gráðu frá hagfræðideild Háskóla Íslands. Segja 

má að áhugi minn að framkvæma greiningu sem þessa hafi orðið til haustið 2012 í 

skólastofu númer 121 í byggingu Jarðvísindardeildar, Öskju. Þar sat ég kúrs sem hét 

Kostnaðar- og nytjagreining sem kenndur var af Þórólfi Matthíassyni. Þórólfur átti svo 

eftir að verða leiðbeinandi minn að verkefninu. Eftir nokkrar vangaveltur um 

framkvæmd verkefnisins komst ég að þeirri niðurstöðu, með hjálp Þórólfs að skrifa 

kostnaðar- og nytjagreiningu á uppsetningu og rekstri á snjóframleiðslukerfi í Bláfjöllum.  

Ég vil færa Þórólfi mínar bestu þakkir fyrir gott samstarf og góðar ábendingar 

varðandi verkefnið og afmörkun þess. Sömuleiðis vil ég þakka Magnúsi Árnasyni 

framkvæmdastjóra skíðasvæðanna á höfuðborgarsvæðinu, fyrir mikla hjálp við 

upplýsingaöflun en hann sá mér fyrir mörgum heimildum sem notað var við gerð 

ritgerðarinnar. Að auki vil ég þakka bróðir mínum Heimi Snorrasyni og Ingvari Frey 

Ingvarssyni kærlega fyrir að lesa ritgerðina yfir og veita góðar ábendingar sem hafa 

reynst  mjög nytsamlegar. Loks vil ég þakka nánustu fjölskyldu fyrir þrautseigu og 

þolinmæði og vissulega frábæran stuðning á meðan á skrifum stóð. 

Útdráttur 

Undanfarin ár hafa sprottið upp hugmyndir að því að koma upp snjóframleiðslu á 

skíðasvæðinu í Bláfjöllum. Í ritgerðinni er lagt upp með að skoða snjóframleiðslu eins og 

hún hefur verið komið fram á öðrum skíðasvæðum og nýta þær upplýsingar til að meta 

hvort sá möguleiki sé fyrir hendi í Bláfjöllum. Í fyrri hluta ritgerðarinnar var skoðað 

hvernig staðið er að rekstrarmálum á skíðasvæðinu í Bláfjöllum. Því næst var 

snjóframleiðsla skoðuð almennt, saga hennar um heim allan og á Íslandi auk þess sem 

tæknileg hlið snjóframleiðslu er útskýrð. Skoðaðar voru sögulegar hita- og rakatölur til 

að kanna hvort þau veðurfarslegu skilyrði sem snjóframleiðsla krefst væru til staðar á 

Bláfjallasvæðinu. 

Í seinni hluta ritgerðarinnar var skoðuð snjóframleiðsla á skíðasvæðinu í Hlíðarfjalli 

við Akureyri til hliðsjónar, með það að markmiði að yfirfæra rauntölur þaðan á 

skíðasvæðið í Bláfjöllum. Þar á eftir var kynnt til sögunnar úttekt sem gerð var árið 2010 

á mögulegu snjóframleiðslukerfi á afmörkuðu svæði í Bláfjöllum. Þessa úttekt var svo 

stuðst við í gerð á kostnaðar- og ábatagreiningu fyrir snjóframleiðslu á skíðasvæðinu í 

Bláfjöllum ef framkvæmdir yrðu hafnar á þessu ári. Gerðar voru núvirðisgreiningar á 

tekjuflæði fyrstu 10 áranna eftir standsetningu og þar að auki voru skoðuð fráviksdæmi 

m.v. hærri og lægri ávöxtunarkröfu og lakari tekjuþróun. 

Niðurstöður þess sem hér ritar er að það sé engin fjárhagsleg fyrirstaða fyrir því að 

fara í framkvæmdir á snjóframleiðslukerfi á skíðasvæðinu í Bláfjöllum. 

1  Inngangur 

Skíðaiðkun á Íslandi hefur síðastliðin ár farið hallandi fæti. Þar er sennilega mest að 

sakast við slæm veðurfarsleg skilyrði sem hafa gert skíðarekstur erfiðan. Á 

skíðasvæðunum á Akureyri, Ísafirði og á Dalvík hefur þetta vandamál verið að hluta til 

tæklað með snjóframleiðslu. Það verður þó að nefna að snjóframleiðsla kemur ekki í veg 

fyrir að norðanvindar blási né að miklar lægðir fljúgi yfir með tilheyrandi rigningu og 

hláku. Snjóframleiðsla er því einungis lágmarkstrygging fyrir nægilegum snjó til að hægt 

sé að hafa skíðasvæði opin þegar veður og vindar leyfa. Þetta hefur skíðasvæðið í 

Hlíðarfjalli við Akureyri gert með góðum árangri og því eðlilegt að spurt sé um 

möguleika þess að leika sama leik í Bláfjöllum.  

Á síðustu árum hafa hugmyndir sprottið upp um uppsetningu snjóframleiðslukerfis á 

skíðasvæðinu í Bláfjöllum en enn hefur ekki verið ráðist til framkvæmda. Hér á eftir 

verður fjallað um þessar hugmyndir og við skoðun framkvæmdarinnar verður haft að 

leiðarljósi að komast að því hvort rekstrargrundvöllur sé fyrir snjóframleiðslu í 

Bláfjöllum. Skoðuð verður úttekt sem gerð var árið 2010 um framkvæmd að 

snjóframleiðslukerfi í Bláfjöllum og að lokum verður gerð kostnaðar- og ábatagreining á 

slíkri framkvæmd miðað við að byrjað yrði að framleiða snjó á næst skíðaári. 

2 ÍTR 

Íþrótta- og tómstundasvið Reykjavíkur (ÍTR) er eitt fimm starfandi sviða 

Reykjavíkurborgar og heyrir það undir íþrótta- og tómstundaráð. Íþrótta- og 

tómstundaráð er skipað kjörnum fulltrúum borgarbúa og hefur með höndum 

stefnumörkun íþrótta- og tómstundamála. ÍTR sinnir daglegum rekstri í umboði íþrótta- 

og tómstundaráðs. 

ÍTR ásamt íþrótta- og tómstundaráði sér um að leggja fram tillögur til borgarráðs að 

gerð nýrra mannvirkja til íþrótta- og tómstundastarfs ásamt tillögu um rekstur þeirra og 

stuðning borgarinnar við starfsemi þeirra. ÍTR á í hlut þegar kemur að stefnumótun 

málaflokka, vinna áætlanir um verkefni og hafa umsjón með framkvæmdum þeirra.1 

Starfsstaðir ÍTR eru 13 talsins og er áætlað að fjöldi starfsmanna sé um 400  í 214 

starfsgildum árið 2013. Á vegum þessa starfsmanna er rekstur allskyns íþrótta- og 

tómstundastarfs, þar á meðal allar almenningssundlaugar í borginni, Ylstrandar við 

Nauthólsvík, Fjölskyldu- og húsdýragarðurinn, íþróttamannvirki og svo skíðasvæðin.2 

Skíðasvæðin eru fimm talsins þar af þrjú lítil sem staðsett eru innan borgarmarkanna 

ásamt skíðasvæðunum í Bláfjöllum og Skálafelli. Síðastliðin ár hefur það verið von 

margra að hugmyndir um snjóframleiðslu í Bláfjöllum og jafnvel Skálafelli verði að 

veruleika. Eðli máls samkvæmt yrði það í verkahring ÍTR að vinna áætlanir fyrir 

uppbyggingu og rekstur snjóframleiðslu ef svo færi að ráðist yrði í framkvæmdir. 

2.1 Skíðasvæðið 

Skíðasvæðið í Bláfjöllum er rekið af ÍTR eins og kom fram í kafla 2.1. Undir þann rekstur 

fellur einnig skíðasvæðið í Skálafelli. Þar er fullbúið skíðasvæði sem lítið hefur verið opið 

fyrir almenning í nokkur ár, uns það var opnað veturinn 2014. Skíðasvæðið Hamragil á 

Hengilsvæðinu var lokað fyrir um áratug þar sem virkjunarstarfsemi Orkuveitu 

Reykjavíkur þrengdi að starfstöðinni. Rekstur Bláfjalla hefur ætíð verið í höndum ÍTR en 

                                                      

1
 http://skipurit.reykjavik.is/ 

2
 http://skipurit.reykjavik.is/ 

þrátt fyrir það sáu skíðadeildir íþróttafélaga á höfuðborgasvæðinu um rekstur 

skíðalyftanna sjálfra hér áður fyrr. Það var svo árið 2002 sem ÍTR tók við rekstrinum á 

lyftunum og hefur síðan þá séð um skíðasvæðið í heild.  

Rekstur skíðasvæðis á Íslandi er að öllum líkindum talsvert frábrugðinn rekstri stórra 

skíðasvæða erlendis vegna veðuraðstæðna og vegna þess að úrkoma á veturna getur 

verið ýmist í formi snjóa eða rigningar. Einnig er fólksfjöldi á Íslandi lítill og eftirspurn 

ekki á pari við stór skíðasvæði erlendis. Opnunardagar í Bláfjöllum síðustu ár hafa verið 

mismargir en þegar óvissa er mikil er erfitt að sjá fyrir hversu mikið starfsfólk þarf að 

ráða fyrir veturinn. Á árunum 2007-2011 var fjöldi gest í Bláfjöll á ári að meðaltali 

rúmlega 40.000 manns. Meðalfjöldi opnunardaga var 37,2 en þegar best var veturinn 

2007-2008 voru opnunardagarnir 67. Veturinn 2009-2010 var hins vegar sá allra versti 

frá upphafi en þá voru opnunardagarnir aðeins fimm. Eina ráðið til að fjölga 

opnunardögum er að framleiða snjó á svæðinu. Aðrar ráðstafanir eru utan hins 

mögulega. 3 

Í þeim mánuðum ársins sem skíðasvæðið er lokað starfa alla jafna 3-4 starfsmenn í 

Bláfjöllum. Þegar aðsókn er sem mest eins og frá byrjun janúar og allt til loka apríl eru 

yfirleitt u.þ.b. 18 nýjir starfsmenn ráðnir sem sinna hinum ýmsu verkefnum í fjallinu eins 

og að troða brekkur, viðhalda lyftubúnaði og margt fleira. Þegar skíðasvæðið opnar fyrir 

almenning í fyrsta skipti skíðatímabils eru svo fengnir inn allt að 15 starfsmenn til 

viðbótar til þess að sjá um allskyns þjónustu, þar á meðal miðasölu, veitingasölu, skíða- 

og brettaleigu og að aðstoða við lyfturnar. Á hverju ári, en með undantekningum, eru 

nokkrir dagar sem kalla má stóru daganna en Þetta er þegar veður er eins gott og á 

verður kosið og aðstæður til skíðaiðkunar eru frábærar. Á þessum dögum er mikil þörf á 

auknum starfskröftum og algengt er að 30 til 40 manns séu bætt við umfram allt sem 

áður var talið upp. 4 

Skíðasvæðið í Bláfjöllum er staðsett á suðvesturhorni Íslands og er það stærsta á 

Íslandi. Landfræðilega er það  innan bæjarmarka Kópavogs en eins og komið hefur fram 

                                                      

3
 Magnús Árnason (munnleg heimild) 

4
 Magnús Árnason (munnleg heimild) 

fer Íþrótta- og tómstunasvið Reykjavíkurborgar með rekstur þess. Aksturstími frá 

höfuðborginni er um hálftími en það fer eftir hvaðan lagt er af stað.  

Skíðasvæðið skiptist í þrjú megin svæði; Eldborgargil, til vinstri á mynd 1 , Kóngsgil, 

fyrir miðju, og Suðurgil, til hægri. Heildar fjöldi skíðalyfta er 14 og eru þær af öllum 

stærðum og gerðum, allt frá hefðbundnum diskalyftum til fjögurra sæta stólalyftu. 

Skíðabrekkurnar eru að öllum gerðum og geta allir fundið sér brekku við sitt hæfi. Mest 

aðsókn er í Kóngsgilið meðal almennings en skíðadeildirnar notast meira við Suðurgilið.5 

 Á svæðinu eru einnig sex skíðaskálar en fjórir af þeim eru í eigu og rekstri 

skíðadeildanna. Bláfjallarskálinn er aðalskálinn, ef svo má að orði komast, en í honum 

fer mest af þjónustu Bláfjalla fram, m.a. miðasala, veitingasala, skíðaleiga o.s.frv. Ólíkt 

flestum öðrum skálum á svæðinu býður Bláfjallaskáli hins vegar ekki upp á gistiaðstöðu, 

en þegar best lætur geta rúmlega 300 manns gist í öllum skálunum6.  

 

 

 

 

 

 

 

 

 

 

 

 

 Mynd 1. Skíðasvæðið í Bláfjöllum. 

                                                      

5
 http://www.skidasvaedi.is/desktopdefault.aspx/tabid-30/ 

6
 http://www.skidasvaedi.is/desktopdefault.aspx/tabid-53/81_read-470/ 

3 Snjóframleiðsla  

Til að framleiða snjó þarf tvennt: loft og vatn. Litlir vatnsdropar eru frystir svo úr 

verði ískristallar. Þessir vatnsdropar mynda kjarna sem hlaða utan um sig og verða að 

snjókornum. Þessi umbreyting vatns í snjó er hins vegar háð því að hita- og rakastig lofts 

sé heppilegt. Lögmálið er einfalt, því lægri lofthiti og minni raki, því meiri snjó er hægt 

að framleiða. Nú eru yfirleitt notaðir sérhannaðir stútar við snjóframleiðsluna. Vatninu 

er sprautað gegn um stútana með þrýstilofti til þess að brjóta vatnið niður í nægilega 

smáar eindir til þess að auðvelda snjómyndunarferlið. Þrýstingur vatnsins í gegnum 

stútana stýrir dreifingu vatnsins sem á leiðinni umbreytist í snjó. Skiptar skoðanir eru um 

gæði gervisnjós en snjóvélar eru hannaðar til þess að herma eftir náttúrulegri myndun 

snjós og samkvæmt snjógerðarmönnum getur gervisjór verið jafn góður skíðasnjór og 

raunverulegur snjór, en gerð snjóvélarinnar skiptir að sjálfsögðu sköpum. 

3.1 Saga snjóframleiðslu 

Með auknum vinsældum skíðaiðkunar í Evrópu á síðustu áratugum 19. aldar myndaðist 

eftirspurn eftir búnaði sem framleiddi snjó þegar hann var ekki náttúrulega tiltækur. 

Þessi eftirspurn var drifkrafturinn sem ól af sér fyrstu snjógerðarvélarnar. 7 

Fyrstu vélarnar litu dagsins ljós snemma á 20. öld en voru ekki gallalausar. Vélarnar 

voru erfiðar í notkun og óáreiðanlegar. Stöðugar umbætur urðu á vélunum á fyrri hluta 

20. Aldar. Þetta leiddi að lokum til þess að farið var að notast við loftþrýsting til að 

sprauta vatninu út um sérstaka stúta. Þessar snjóvélar voru talsverð framför til 

samanburðar fyrstu snjóvélanna en voru ekki fullkomnar. Stútarnir vildu  stíflast og 

vélarnar kröfðust gríðarlegs loftþrýstings sem gerði notkun þeirra dýra.8 

Á áttunda áratugnum átti sér stað þróun í snjóframleiðslu með ýmsum nýjungum 

sem áttu eftir að bæta gæði snjóvéla til muna.  Ein áhrifamesta nýjungin var snúningsás 

á fæti og vifta. Viftan blés snjónum lengra og snúningsásinn sá til þess að snjónum var 

sprautað í fleiri en eina átt. Önnur nýjung var snjóvél með innbyggðri viftu (e. ducted-

                                                      

7
 Romanowski, P. 

8
 Romanowski, P. 

fan machine). Þessar vélar voru talsvert hljóðlátari og minni um sig. Það gerði mönnum 

kleift að flytja þær til í brekkunum sem gerði þær hagkvæmari í rekstri.9 

Árið 1975 varð bylting í snjóframleiðslu. Amerískur háskólanemandi að nafni Steven 

Lindow uppgötvaði kjarnamyndandi prótein (e. nucleating agent) við rannsóknir sínar á 

því hvernig hægt væri að koma í veg fyrir frostskemmdir á plöntum. Próteinið laðar að 

sér vatnssameindir og setur í gang kristallamyndun. Það fór ekki fram hjá 

snjógerðarmönnum að þetta prótein væri hægt að nýta  við snjógerð. 10 

Miklar tækniframfarir síðustu áratugi hafa haft í för með sér byltingakennd áhrif á 

tæknilega hlið snjóframleiðslu. Tölvustýringar og skynjarar af ýmsum toga sem og 

margfalt öflugari viftur gera snjóvélar afar afkastamiklar og teljast þær nú nauðsynlegur 

hluti af búnaði metnaðarfullra skíðasvæða, enda auðveldara að tryggja góða 

skíðaupplifun á svæðum sem hafa yfir slíkum tækjabúnaði að ráða en á snjóvélalausum 

svæðum. 

3.2 Forsendur snjógerðar og eiginleikar gervisnævar 

Þegar ráðist er til snjógerðar er mikilvægt að vita að fleira þarf til að koma en að vatn 

sé látið renna í gegnum garðslöngu. Til að vel gangi er mikilvægt að lofthiti sé við kjör-

vothitastig. Votur hiti (e.Wet-bulb temperature) er frábrugðin þurra-hita (e.dry-bulb 

temperature). Votur hiti er hitastig þegar tekið hefur verit tillit til  loftraka. Skilgreining á 

votum hita er það lægsta hitastig sem hægt er að kæla loft með því einu að sjá því fyrir 

nægjanlega miklu vatni til uppgufunar, við óbreyttan lofþrýsting. 

Raunhæft er að framleiða snjó í allt upp í þriggja gráðu hita á Celsíus svo lengi sem 

loftraki er 50 prósent eða lægri en við þær aðstæður er votur hiti loftsins, -0,5 gráður á 

Celsíus sem er það hitastig sem þarf til að vatnið frjósi. Þegar snjór er framleiddur er 

mikilvægt að hafa votan hita og vatnsmagn í huga. Ef vatnsmagn er ekki nægilegt verður 

snjórinn þurr og léttur og getur fokið langar vegalengdir áður en hann fellur til jarðar. 

Hægt er að búa til bæði blautan snjó og þurran eftir því sem við á. Aðstæður geta kallað 

                                                      

9
 Romanowski, P. 

10
 Romanowski, P. 

eftir blautum snjó ef það er mjög vindasamt  en ef vindur er hægur getur þurr snjór 

gagnast vel.11 

Ekki er raunhæft að ætla að hægt sé að framleiða snjó í Bláfjöllum við þriggja gráðu 

hita á Celsíus. Sögulegur meðal-loftraki þar yfir skíðatímabilið, sem er 15. Nóvember til 

15. apríl, er talsvert yfir 50 prósentum. Á mynd 212 sjáum við loftraka og lofthita í 

Bláfjöllum yfir skíðatímabilið 2009-2010. Þar má sjá að meðal loftraki er u.þ.b. 85 

prósent og meðalhiti er um -1,9 gráður á Celsíus.    Þetta þýðir að votur-meðalhiti er um 

-1,8 gráður á Celsíus. Miðað við þessar tölur er hægt að ætla að raunhæft sé að 

framleiða snjó í Bláfjöllum við allt upp í 0,5 gráður á Celsíus en ekki 3 gráður.13 

 

                                                      

11
 http://www.engineeringtoolbox.com/dry-wet-bulb-dew-point-air-d_682.html 

12
 Vedur.is 

13
 http://www.srh.noaa.gov/epz/?n=wxcalc_rh 

Mynd 2. Raka og –hitastigstölur í Bláfjöllum skíðatímabilið 2009-2010  

3.3 Framleiðsluferlið og nauðsynlegur búnaður 

Áður en ráðist er í framkvæmdir með snjóframleiðslukerfi eru ýmsir hlutir sem þarf að 

íhuga. Snjóframleiðsla er iðulega næst stærsti kostnaðarliður í rekstri skíðasvæðis á eftir 

launakostnaði. Gríðarlegt magn af vatni þarf til að framleiða snjóinn og ekki er víst að 

það sé auðfundið og þarf því oft að koma upp uppistöðulóni með tilheyrandi borholum. 

Þar að auki þarf að koma upp lögnum um skíðabrekkurnar og setja upp snjóvélarnar 

sjálfar. Þegar kerfið er uppsett er ekki allur kostnaður talinn því allt krefst þetta gífurlegs 

rafmagns, en sá kostnaðarliður gæti orðið eitthvað lægri hér á Íslandi en á erlendum 

skíðasvæðum sökum aðgengis að ódýrara rafmagni.14 

Þegar ákvörðun hefur verið tekin um að ráðast í framkvæmdir eru teikningar og 

ráðstafanir gerðar fyrir uppsetningu kerfisins. Að því loknu eru vatnslagnir og 

rafmagnskaplar lagðir í jörðina. Mikilvægt er að grafa lagnir djúft ofan í jörðu svo vatnið 

fjósi ekki í lögnunum þegar mikið frost er. Vatnslokar og slöngur eru svo lagðar á ýmsum 

stöðum um skíðasvæðið fyrir aðgang að vatni á yfirborði fyrir snjóvélarnar. Mikilvægt er 

að þetta sé gert á vel úthugsuðum staðsetningum svo snjódreifing sé ákjósanleg. 

Vatninu er svo dælt um skíðasvæðið frá uppistöðulóni eða annari vatnslind. 

Snjóvélarnar eru svo staðsettar vítt og dreift um fjallið en þær eru færanlegar svo ekki 

þarf eina á hvern stað sem snjóframleiðsla fer fram. 15 

Að uppsetningu lokinni hefst framleiðslan. Hún fer oftast fram að nóttu til þegar 

kaldast er. Enda þótt snjóframleiðsla við hærra hitastig sé möguleg er algengast að hún 

fari fram við -2,2 gráður á Celsíus eða lægra. Einnig þarf að huga að hitastigi vatnsins en 

það þarf að vera tvær gráður á Celsíus að hámarki til að úr verði snjór. 

                                                      

14
 Selingo, J. (The New York Times) 

15
 Romanowski, P. 

4 Snjóframleiðsla á Íslandi 

Síðastliðin áratug eða svo hefur skíðaiðkun á Íslandi breyst. Fækkun opnunardaga í 

Bláfjöllum hefur óhjákvæmilega leitt til samdráttar í skíðaiðkun á meðal fólks á 

höfuðborgarsvæðinu og jafnvel á gjörvöllu suðvestur horninu. Sunnlendingar hafa því 

þurft að leita útfyrir heimahagana til að komast á skíði. Í þeim tilfellum er vinsælt að fara 

erlendis í skíðaferðir, til dæmis í frönsku eða ítölsku Alpana eða til Sviss eða Austurríkis, 

en slíkar ferðir eru gríðarlega kostnaðarsamar. Annar möguleiki er að fara í skíðaferð 

innanlands, til Akureyrar, Ísafjarðar eða Siglufjarðar. Eftirspurn eftir skíðasvæði á Íslandi 

er til staðar en á höfuðborgarsvæðinu er hreinlega ekki nægilegt framboð. Á Akureyri er 

framboðið til staðar. Það var svo sumarið 2005 sem framkvæmdir á nýju 

snjóframleiðslukerfi í Hlíðarfjalli á Akureyri hófust en það átti eftir að breyta 

skíðalandslagi á Íslandi um komandi ár. 

4.1 Upphaf snjóframleiðslu á Íslandi 

Snjóframleiðsla á Íslandi má segja að hafi byrjað þegar þrír framleiðendur 

snjóframleiðslubúnaðs sendu til Íslands búnað sinn í kynningarskyni árið 1993. Þetta 

voru ítalska fyrirtækið Happy Snow, sænska fyrirtækið LENKO og austurríska fyrirtækið 

Sufag. Þessum búnaði var svo komið fyrir í einu af „litlu“ skíðasvæðunum á 

höfuðborgarsvæðinu, nánar tiltekið í Ártúnsbrekku. Á þeim fáu dögum sem búnaðurinn 

var prófaður voru veðurskilyrði til snjóframleiðslu afar slæm og ekki varð mikið úr 

framleiðslu.  

Að loknum prófunum var búnaðurinn frá Happy Snow og Sufag sendur til baka en 

búnaðurinn frá sænsku framleiðendunum var haldið eftir og hann notaður í einhverju 

mæli allt til ársins 1999. Búnaðurinn var meðal annars notaður á Ísafirði og á Dalvík þar 

sem framleiðsla gekk vel þó snjó hafi kyngt niður með náttúrulegum hætti. Þrátt fyrir að 

máttur snjógerðarvélarinnar hafi ekki verið sýnilegur fyrir tilstuðlan móður náttúru sást 

að fjárfesting í snjóframleiðsluvél sem þessari gæti verið skynsöm.  

Síðustu árin áður en skíðasvæðið á Hengilsvæðinu lokaði var þar framleiddur snjór í 

mjög litlu magni, en notast var við eina snjóbyssu og eina vatnsdælu. Samkvæmt 

forstöðumanni skíðasvæðisins Ómari Skarphéðinssyni, gekk snjóframleiðslan vel og fór 

framleiðslan langt fram úr hans björtustu vonum miðað við aðstæður og var 

skíðasvæðið það eina á Suðurlandi sem gat boðið upp á stöðuga og trygga opnun16.  

 

4.2 Snjóframleiðsla í Hlíðarfjalli við Akureyri 

Eins og áður sagði hófust framkvæmdir á snjóframleiðslukerfi í Hlíðarfjalli árið 2005. 

Framkvæmdirnar hófust í ágúst og var byrjað að framleiða snjó í desember sama ár. 

Snemma næsta ár skrifaði Hlíðarfljall undir samning við Vini Hlíðarfjalls, hóp fyrirtækja 

með það sameiginlega markmið að hjálpa við rekstur snjóframleiðslukerfisins og þar 

með efla ferða- og atvinnumál á Akureyri.17 Samningurinn hljóðaði upp á 20 milljóna 

króna styrk yfir fimm ára tímabil. 

Ástæða þess að menn réðust í snjóframleiðslu í Hlíðarfjalli var einföld. Breytt 

veðurfar kallaði eftir aðgerðum þar sem úrkoma í formi snjós var ekki nægileg fyrir 

stöðuga og trygga opnun. Markmið framleiðslunnar voru sömuleiðis skýr:18 

 Til að opna skíðasvæðið fyrr á veturna. 

 Til að viðhalda skíðabrekkum yfir veturinn. 

 Til að auka snjógæði í skíðabrekkum. 

 Til að koma við landmótun í landslagi þar sem ekki má hreyfa við jarðvegi 
vegna náttúrufarslegra ástæðna. 

 Til að skapa aðstöðu fyrir snjóbrettapípur, stökkpalla, skíðamót, myndform og 
aðra atburði sem þurfa mikið magn af snjó. 

 Óhætt er að segja að fjárfesting í snjóframleiðslukerfi hafi borgað sig í Hlíðarfjalli en 

síðan framleiðsla hófst hafa öll markmið útlistuð hér að ofan náðst. Hægt hefur verið að 

hafa opið um jól og páska og aðsóknartölur hafa aukist en talað verður meira um það í 

kafla 4.2.1.  

                                                      

16
 Vetraríþróttamiðstöð Íslands (2003) 

17
 http://www.hlidarfjall.is/is/fjallid/vinir-hlidarfjalls 

18
 Vetraríþróttamiðstöð Íslands (2003) 

4.2.1 Áætlanir um stofnkostnað og tekjustreymi tengt snjóframleiðslunni í 
Hlíðarfjalli 

Markmið þessa kafla er ekki að útskýra ítarlega alla kostnaðarliði við framkvæmdir og 

rekstur snjóframleiðslukerfisins í Hlíðarfjalli heldur verður skoðað hvernig kostnaðurinn 

sem fór í verkefnið hefur umbreyst í ábata síðan framleiðsla hófst. Þetta er gert með 

það að markmiði að reyna að yfirfæra ferlið á skíðasvæðið í Bláfjöllum.  

Upphaflega var áætlað að upphafskostnaður við verkefnið yrði 80 milljónir króna og 

samanstóð hann af átta mismunandi þáttum eins og hér segir:19  

 Vatnssöfnun og uppistöðulón: 8,4 milljónir. 

 Dæluhús: 5,5 milljónir. 

 Dælubúnaður: 9,5 milljónir. 

 Þrýstilagnir og tengistúta: 15 milljónir. 

 Snjóframleiðsluvélar: 9 milljónir. 

 Raflagnir: 7,7 milljónir. 

 Annar búnaður: 9,3 milljónir. 

 Hönnun, umsjón og eftirlit: 8,6 milljónir. 

Rekstrarkostnaður við framleiðslu á ársgrundvelli var áætlaður vera um 4,5 milljónir að 

frátöldum rafmagnskostnaði en hann samanstóð af auknum launakostnaði og viðhalds- 

og rekstrarkostnaði.20 

Heildarkostnaðurinn við að koma upp starfhæfu snjóframleiðslukerfi í Hlíðarfjalli 

reyndist verða um 136 milljónir sem er 70 prósentum meira en upphaflega hafði verið 

áætlað. Þrátt fyrir þetta ósamræmi í áætluðum og raunverulegum kostnaði er augljóst 

að fjárfestingin hefur skilað árangri. Til að mynda var meðalaðsókn á ári í Hlíðarfjalli á 

árunum 2000-2005 um 22 þúsund manns en um 60 þúsund árin 2005-2010 en það er 

u.þ.b. 173% aukning. Þessi aukning hefur haft jákvæð áhrif á tekuflæði rekstursins. Hægt 

hefur verið að opna skíðasvæðið fyrr á veturna og hafa aðrir þættir en snjóleysi verið 

þess valdandi að ekki hefur verið hægt að opna fjallið. Ætla má að þessa miklu aukningu 

                                                      

19
 Vetraríþróttamiðstöð Íslands (2003) 

20
 Vetraríþróttamiðstöð Íslands (2003) 

megi að einhverju leyti rekja til skorts á skíðamöguleikum á Suðurlandi en eins og áður 

hefur komið fram er orðið vinsælt meðal Sunnlendinga að ferðast norður til Akureyrar til 

að komast á skíði. 

Snjóframleiðslan í Hlíðarfjalli hefur til þessa reynst verðmætur stólpi í ferða- og 

atvinnumálum á Akureyri. Það er hins vegar einn markverður ókostur sem 

snjóframleiðsla hefur í för með sér fyrir skíðaiðkendur. Til að fjármagna aðgerðina og 

rekstur hennar þarf óhjákvæmilega að hækka aðgangseyri að skíðasvæðinu. Þessi 

ókostur hefur að vísu, miðað við aðsóknartölur, ekki reynst nægilegur til að verkefnið 

reynist óhagkvæmt. Á töflu 1 hér að neðan má sjá verðsamanburð á skíðapössum í 

Hlíðarfjalli og Bláfjöllum. Einungis eru bornir saman skíðapassar sem eru álíkir á báðum 

stöðum; eins dags passar, klukkustundar passar og vetrarkort sem gefa ótakmarkaðan 

aðgang að svæðinu allt skíðatímabilið. 

Tafla 1. Verðsamanburður á skíðapössum í Bláfjöllum og Hlíðarfjalli veturinn 2013-2014 

Tegund korta Bláfjöll Hlíðarflall Verðmunur % 

Dagskort:    
Börn/ellilífeyrisþegar 800 kr. 1.200 kr. 50% 
Fullorðnir 3.100 kr. 4.000 kr. 29% 
Klukkustundar passi:    
Börn/ellilífeyrisþegar 350 kr. 830 kr. 137% 
Fullorðnir 1.600 kr. 2.400 kr. 50% 
Vetrarkort:    
Börn/ellilífeyrisþegar 7.300 kr. 10.500 kr. 44% 
Fullorðnir 28.500 kr. 39.000 kr. 37% 

 

Eins og sjá má eru verðin talsvert hærri í Hlíðarfjalli. Ef skoðaðir eru helstu 

valmöguleikar miðakaupa er Hlíðarfjall dýrara á öllum vígstöðum en þar sem verðmunur 

er mestur, á klukkustundarpassa fyrir börn og ellilífeyrisþega, er hann 137 %. Ástæðan 

fyrir þessum mun er þó mjög líklega sú að börn og ellilífeyrisþegar sem sækja Bláfjöll eru 

mestmegnis úr Reykjavík. Reykjavík telur sig því knúið til að beita sömu verðstefnu 

gagnvart þeim og á öðrum sviðum tómstundamála varðandi fyrirgreiðslur. Börn og 

ellilífeyrisþegar sem sækja Hlíðarfjall koma hins vegar hvaðan af að landinu og því lútir 

verðskrá Akureyrar mögulega ekki sömu reglum og verðskrá Bláfjalla.   Hins vegar þegar 

skoðaður er verðmunur á vetrarkortum ber að hafa í huga að fleiri opnunardagar skapa 

möguleika á að fara oftar í fjallið yfir veturinn svo ekki er endilega um verðhækkun að 

ræða. Ef reiknað er verð vetrarpassa miðað við meðalfjölda opnunardaga má sjá að 

vetrarkort er mögulega hagstæðara í Hlíðarfjalli en þar kostar passinn u.þ.b. 300 krónur 

á dag en í Bláfjöllum er verðið rúmlega 400 krónur á opnunardag. Hærra verð 

vetrarkorta í Hlíðarfjalli endurspeglar þannig hærra gæðastig ef svo má að orði komast 

þar sem Hlíðarfjallspassinn gefur von um fleiri skíðadaga en Bláfjallarpassinn. 

Með það í huga að skíðasvæðið í Bláfjöllum hefur það landfræðilega forskot að vera 

staðsett á höfuðborgarsvæðinu og að eftirspurn eftir skíðaiðkun á Íslandi er umtalsverð, 

eru augljóslega öll skilyrði til staðar fyrir rekstraraðila skíðasvæðisins í Bláfjöllum að 

kanna hagkvæmni þess að ráðast til framkvæmda á snjóframleiðslukerfi  

5 Snjóframleiðsla í Bláfjöllum 

Eins og fram hefur komið er það von margra að framkvæmdir á snjóframleiðslukerfi 

verði að veruleika á skíðasvæðinu í Bláfjöllum. Nokkurrar óþreyju gætir meðal 

áhugamanna um snjóframleiðslu, sérstaklega þegar litið er til Hlíðarfjalls á Akureyri og 

þeirrar velgengni sem hefur náðst þar með snjóframleiðslu. Einnig hafa flestar 

rannsóknir sem gerðar hafa verið varðandi snjóframleiðslu í Bláfjöllum verið jákvæðar 

eins og nánar verður fjallað um í kafla 6. Þó má benda á jarðfræðilega legu 

Bláfjallasvæðisins en svæðið liggur á jaðri vatnsverndarsvæðis. Þrátt fyrir allmargar 

rannsóknir og úttektir hinna ýmsu aðila er ekki fyllilega vitað hverjar afleiðingar 

snjóframleiðslu hefðu á vatnsbólin á vatnsverndarsvæðinu. 21 

Þessi jarðfræðilega lega Bláfjalla getur hins vegar verið kostur þegar kemur að því að 

framleiða snjó. Eins og fram kemur í kafla 3 krefst snjóframleiðsla gríðarlegs magns 

vatns og er möguleiki að nýta þetta vatn sem meginvatnslind í framleiðslu snjós. Í 

flestum tilfellum snjóframleiðslu er langt í vatnsupptök og er því komið upp 

uppistöðulóni en slík framkvæmd er dýr. Hjá þessu er hægt að komast í tilfelli Bláfjalla. 

Hægt væri að gera borholur sem næðu niður að vatninu og notast við öflugar dælur til 

að dæla vatninu beint inn í snjóframleiðslukerfið.22 

Önnur líkleg ástæða fyrir framkvæmdarleysi er fjármála- og stjórnmálalegs eðlis. 

Þegar kemur að því að fjármagna verkefnið eru það bæjarfélög höfuðborgarsvæðisins 

sem  borga. Þau eru: Reykjavík, Kópavogur, Hafnafjörður, Garðabær, Mosfellsbær, 

Seltjarnarnes og Álftanes. Hvert bæjarfélag borgar svo í hlutfalli við íbúafjölda hvers um 

sig. Hins vegar eru skoðanir bæjarfulltrúa um forgangsröðun og nýtingu fjármagns ólíkar 

og því erfitt að komast að samkomulagi um megindrætti stórra verkefna sem þessu.  

                                                      

21
 Magnús Árnason (Viðtal í Bláfjallaskála) 

22
 Magnús Árnason (Viðtal í Bláfjallaskála) 

Mynd 3. Útskýringamynd af mögulegu snjóframleiðslukerfi á skíðasvæðinu í Bláfjöllum. 

 

Í október 2010 var gerð úttekt á framkvæmdum á snjóframleiðslukerfi í Bláfjöllum 

fyrir tilstuðlan rekstraraðila skíðasvæðisins. Þar er gert ráð fyrir að snjóframleiðsla fari 

einungis fram í aðsóknarmestu skíðabrekkunum en þær eru byrjendabrekkan við 

Bláfjallarskála og skíðabrekkurnar í Kóngslyftu og Drottningarlyftu að meðtaldri 

Norðurleið. Mynd 3 er loftmynd af umræddu svæði en þar má sjá hvernig lagnir myndu 

liggja fyrir snjóframleiðslukerfið. Úttektin stiklar á stóru varðandi öll helstu 

framkvæmdaratriði slíks kerfis. Þar á meðal helstu markmið og væntingar, 

heildarkostnað, rekstrarkostnað og tekjuaukningu.  

5.1 Markmið og væntingar 

Megin markmið snjóframleiðslu samkvæmt úttektinni er að fjölga skíðadögum og stuðla 

að bættum rekstri. Með það í huga er stefnt að aukinni fjölbreytni í afþreyingu á 

skíðasvæðinu. Athyglisvert er að sjá að á síðastliðnum árum hefur nýjum skíðaiðkendum 

fækkað umtalsvert. Þetta eru ungir krakkar sem koma á skíði með foreldrum og 

fjölskyldu og halda áfram að leggja stund á skíði eða snjóbretti þegar þau eldast. Þetta 

er þróun sem forstöðumenn skíðasvæðisins í Bláfjöllum vilja snúa við. Markmiðið er að 

fjölskyldur hafi betri möguleika á góðum samverustundum sem framkalla nýjar 

minningar.23  

Ætla má að hin auknu gæði skíðasvæðisins sem snjóframleiðslu fylgir muni hafa 

styrkjandi áhrif á skíðadeildir íþróttafélaganna sem halda bækistöð í Bláfjöllum. Bætt 

aðstaða yrði til að auka nýliðun og gefa kost á fjölbreyttari iðkun fyrir skíðaafreksfólk. 

Hingað til hafa þeir sem æfa skíði á höfuðborgarsvæðinu ítrekað þurft að ferðast norður 

á Akureyri til að geta æft reglulega yfir veturinn. Þetta hefur í för með sér mikinn 

kostnað fyrir einstaklinga og íþróttafélög sem hægt væri að komast hjá með 

snjóframleiðslu. 

Snjóframleiðsla í Bláfjöllum hefur ekki einungis áhrif á íslenska skíðaiðkendur. Með 

fleiri gæðasnjódögum í Bláfjöllum opnast möguleiki á að selja erlendum 

skíðaferðamönnum þjónustu. Þar má helst nefna ferðamenn frá nágrannalöndum sem 

ekki hafa þann möguleika að skíða heima fyrir eins og Færeyinga og Dani.  

Þrátt fyrir að snjóframleiðsla stórauki líkur á fleiri skíðadögum er snjóframleiðsla  ekki 

töfralausn. Snjóframleiðsla krefst vissra veðurskilyrða til að vel takist. Þess vegna er 

mikilvægt að gera sér ekki of miklar væntingar þrátt fyrir að markmiðin séu háleit. Í 

tilfelli Bláfjalla eru lágmarksvæntingar að hægt sé að opna skíðasvæðið fyrir jól og um 

páska. Ef skoðuð eru síðastliðin tvö skíðaár er þó vert að nefna að snjóleysi hefur ekki 

verið á þessum árstímum síðastliðin tvö ár heldur hefur vont veður sett strik í 

reikninginn. Lokað var vegna veðurs um jól bæði tímabilin og um páskana 2014. Hins 

vegar var opið páskana 2013 og samkvæmt Magnúsi Árnasyni, framkvæmdarstjóra 

Bláfjalla, var þá mikil aðsókn á svæðið.  

Næðust markmið um opnun um jól og páska yrði það mikilvægt fyrir rekstur 

skíðasvæðisins því miklar tekjur myndast fyrir skíðasvæði um þessar hátíðir, sem þörf er 

á með tilliti til þess kostnaðar sem framkvæmdir á snjóframleiðslukerfi hafa í för með 

sér. Önnur lágmarksvænting er að álag yfir veturinn jafnist út yfir allt tímabilið. Þegar 

skíðasvæði opnar álíka sjaldan og í tilfelli Bláfjalla síðastliðin ár getur álagið á svæðið 

orðið mikið á þeim tímum sem það er opið. Þetta getur haft í för með sér ýmis neikvæð 

                                                      

23
 Magnús Árnason (Viðtal í Bláfjallaskála) 

áhrif á skíðaupplifun skíðaiðkenda. Dæmi um þetta eru langur biðtími í röðum og mikill 

fólksfjöldi í brekkum en það getur reynst hættulegt. Mikill fólksfjöldi hefur líka slæm 

áhrif á brekkurnar en þær skerast (þegar margir hafa rennt sér á milli þess sem troðið 

er) meira en þegar færra fólk er í fjallinu sem gerir það erfiðara fyrir að skíða. 

 

Það er réttast að taka það fram að síðan úttektin var tekin árið 2010 hafa markmið 

stjórnenda í Bláfjöllum örlítið breyst samkvæmt framkvæmdastjóra skíðasvæða 

höfuðborgasvæðisins, Magnúsi Árnasyni: 

Síðan 2010 hafa áherslur okkar örlítið breyst, þ.e. úr því að hafa það að 
markmiði að auka opnunardaga í það að tryggja okkur 
lágmarksrekstrargrunn og fólki, bæði almenningi og afreksfólki, lágmarks 
aðstöðu á hverju ári. Það er allra hagur að þurfa aldrei að kveikja á 
snjóvélum. (Magnús Árnason, viðtal, 2014) 

6 Kostnaður og tekjuaukning 

Eins og fram kom í kafla 5 gerir úttektin ráð fyrir að snjóframleiðsla fari fram í Kóngsgili 

að meðtaldri Norðurleið og í byrjendabrekku við Bláfjallaskála. Um er að ræða álíkt 

snjóframleiðslukerfi að stærð og það sem notast er við í Hlíðarfjalli á Akureyri en þó er 

gert ráð fyrir fleiri dælum. Þetta gerir samanburð á rekstrarkostnaði milli svæðanna 

raunhæfan en stuðst er við rauntölur frá Hlíðarfjalli við gerð hans.  

6.1 Kostnaður og ábati 

Heildarkostnaður við uppsetningu snjóframleiðslukerfis í Bláfjöllum var áætlaður verða 

262.703.000 krónur á verðlagi ársins 2010. Kostnaðurinn myndi skiptast niður á 

sveitarfélög höfuðborgarsvæðisins miðað við íbúafjölda. Tölurnar eru samkvæmt 

íbúafjölda 1. desember 2009 og eru sem hér segir: 

 Reykjavík: 156,2 milljónir. 

 Kópavogur: 39,2 milljónir. 

 Hafnafjörður: 33,8 milljónir. 

 Garðabær: 13,5 milljónir. 

 Mosfellsbær: 11 milljónir. 

 Seltjarnarnes: 5,75 milljónir. 

 Álftanes: 3,3 milljónir. 

Þegar þessar tölur eru skoðaðar ber þó að líta til þess að áætlunin sem gerð var fyrir 

Bláfjöll er síðan 2010 og gætu aðstæður hafa breyst síðan. Til samanburðar var 

heildarkostnaður við framkvæmdina í Hlíðarfjalli 136 milljónir þrátt fyrir áætlanir um 

kostnað upp á aðeins 80 milljónir. Vegna skorts á fyrirliggjandi upplýsingum verður 

stuðst við matið óbreytt eins og það var upprunalega gert en leiðrétt verður fyrir gengis- 

og veðlagsbreytingum frá árinu 2010 til dagsins í dag. Á töflu 2 sést sundurliðun áætlaðs 

kostnaðar við framkvæmdir snjóframleiðslukerfis í Bláfjöllum á verðlagi ársins 2010. 

Tafla 2. Sundurliðun áætlaðs kostnaðar snjóframleiðslukerfis í Bláfjöllum. 

Liðir Kostnaður 

Snjóframleiðslubúnaður – Vélar og íhlutir 96.500.000 kr. 

Vatnspípur og stútar fyrir byssur 36.602.000 kr. 

Vatnsöflun – lón, brunnar, borholur og kæling 50.000.000 kr. 

Rafmagn og stýringar 33.341.000 kr. 

Hönnun, eftirlit, tengigjöld og ófyrirsjáanlegur kost. 30.302.000 kr. 

Annar kostnaður 15.958.000 kr. 

Samtals: 262.703.000 kr. 

 

Kostnaðurinn vegna snjóframleiðslubúnaðs ásamt vatnspípum, stútum o.s.frv. er 

háður gengisbreytingum. Í úttektinni var notast við gengi Evrunnar, sænsku krónunnar 

og Bandaríkjadals. Síðan árið 2010 hefur bæði Evran og Bandaríkjadalurinn lækkað í virði 

með tilliti til íslensku krónunnar um annars vegar 8,8 prósentustig og hins vegar 6,6 

prósentustig. Virði sænsku krónunnar hefur haldist fast allar götur síðan. Við 

kostnaðarútreikninga var að mestu notað Evru svo ætla má að heildarbreytingin á 

gengistengdum kostnaði sé um 8,8 prósent.   

Þegar  kemur að vatnsöflun, rafmagnskostnaði og öðrum kostnaði þarf að  taka tillit 

til verðlagsbreytinga frá 2010 til 2014. Þetta er hægt að gera með því að skoða gengi 

vísitölu neysluverðs á þessum árum.24  

Með tilliti til gengis- og verðlagsbreytinga milli áranna 2010 og 2014 er heildar 

upphafskostnaður framkvæmda á verðlagi dagsins í dag u.þ.b. 274.567.073 krónur.  

6.1.1 Rekstrarkostnaður- og viðbótatekjur 

Samkvæmt úttektinni var kostnaður af rekstri snjóframleiðslu á ársgrundvelli áætlaður 

27.040.200 krónur á verðlagi ársins 2010 en á verðlagi 2014 er þessi kostnaður 

31.959.360 krónur. Þar er innifalið rafmagnskostnaður, aukinn launakostnaður sem til 

kemur við framleiðslu og að auki annar kostnaður í formi viðhalds. Þegar litið er til 

rekstrarkostnaðar snjóframleiðslu í Hlíðarfjalli hefur hann reynst öllu lægri en 

                                                      

24
 http://www.landsbankinn.is/markadir/visitolur/visitalaneysluverds/ 

upphaflegar áætlanir gerðu ráð fyrir. Úttekt sem framkvæmd var af 

verkfræðiskrifstofunni Raftákn árið 2003 gerði ráð fyrir að rekstrarkostnaður við 

snjóframleiðsluna að frátöldum rafmagnskosnaði yrði 4,5 milljónir, sbr. kafla 4.2.1. 

Þegar til kastanna kom reyndist hann aðeins vera rúmlega 3 milljónir króna. Þar af 

rafmagnskostnaður um 1,1 milljón, aukinn launakostnaður um 1,6 milljón og annar 

kostnaður hefur verið um 500 þúsund krónur á ári.  Þetta er u.þ.b. 7 prósent hækkun á 

heildarrekstrarkostnaði miðað við að engin snjóframleiðsla fari fram.  

Við útreikninga á rekstrarkostnaði og tekjuaukningu sem hlýst af snjóframleiðslukerfi 

í Bláfjöllum var stuðst við eftirfarandi forsendur: 

 Fjölgun opnunardaga miðað við meðaltal 5 undanfarinna ára (2006-2010) 
verði 50 prósent. 

 Aukning gesta fyrir meðaltal næstu 5 ára verði 50 þúsund. 

 Lítilleg verðhækkun dags- og vetrarpassa. 

Með þetta til hliðsjónar var áætlað að viðbótartekjur fyrsta rekstrarárs eftir 

framkvæmdir yrðu 50.030.000. Það eru u.þ.b. 23 milljónir króna umfram áætlaðan 

rekstrarkostnað. Í framhaldi var áætlað að tekjur myndu aukast línulega fyrstu 10 árin 

vegna fjölgunar iðkenda um 5.000 á ári eftir fyrsta árið. Tekjur umfram kostnað af tíu 

ára meðaltali voru áætlaðar að yrðu 58.153.550 krónur á ári. Þessir útreikningar voru 

hins vegar gerðir árið 2010 þegar verð aðgangsmiða voru öllu lægri. Að auki er vert að 

nefna að ekki var gert ráð fyrir núvirðingu fjárflæðisins í þessum útreikningum.  

6.1.2 Núvirt tekjuflæði 

Skoðum þann möguleika að fara í framkvæmdir í sumar og að snjóframleiðslukerfi 

yrði orðið starfrækt í Bláfjöllum næsta vetur. Notast verður við sömu forsendur og 

úttektin 2010 gerði ráð fyrir með nokkrum aðlögunum. Mikilvægt er að spá 

varfærnislega um tekjuflæði og með það að leiðarljósi verður ekki gert ráð fyrir að verð 

hækki á aðgangspössum. Gert verður ráð fyrir að helmingur þeirra 5.000 nýju gesta sem 

úttektin spáir fyrir um verði börn eða ellilífeyrisþegar. Loks verður gert ráð fyrir að 5 

prósent nýrra gesta kaupi vetrarkort en restin kaupi einungis dagspassa til einföldunar 

útreiknings. Notast verður við verð samkvæmt verðskrá Bláfjalla 2014, sjá töflu 1. 

Tafla 3. Tekjuflæði fyrstu 10 ára eftir standsetningu snjóframleiðslukerfis í Bláfjöllum. 

Rekstrarár Rekstrarkostnaður Umframtekjur 

2015 31.959.360 kr. 50.030.000 kr. 

2016 31.959.360 kr. 63.767.500 kr. 

2017 31.959.360 kr. 77.505.000 kr. 

2018 31.959.360 kr. 91.242.500 kr. 

2019 31.959.360 kr. 104.980.000 kr. 

2020 31.959.360 kr. 118.715.500 kr. 

2021 31.959.360 kr. 132.455.000 kr. 

2022 31.959.360 kr. 146.192.500 kr. 

2023 31.959.360 kr. 159.930.000 kr. 

2024 31.959.360 kr. 173.667.500 kr. 

Samtals: 319.593.690 kr.     

 

1.118.487.500 kr. 

 

Í töflu 3 er útreikningur á tekjuflæði miðað við að byrjað yrði að framleiða snjó í 

Bláfjöllum næsta vetur. Til einföldunar var gert ráð fyrir að umframtekjur vegna 

snjóframleiðslu fyrsta árið yrðu þær sömu og gert var ráð fyrir í úttektinni sem gerð var 

árið 2010 eða 50.030.000 krónur. Miðað við þetta eru meðal-umframtekjur næstu 10 

ára, að frádregnum rekstrarkostnaði, 79.889.381 krónur á ári. Þetta er öllu hærri tala en 

fékkst í útreikningum fyrrnefndar úttektar sem var rúmlega 58 milljónir króna á ári, en 

það má líklega rekja til þeirrar verðhækkunar sem hefur átt sér stað síðan þá.  

Heildartekjur fyrstu 10 áranna eru tæplega 799 milljónir en áður en hægt er að spá 

fyrir um hvort um arðbæra framkvæmd er að ræða er nauðsynlegt að núvirða 

tekjuflæðið til dagsins í dag.   

Tafla 4. Núvirtur umframhagnaður næstu 10 ára m.v. 6,7% ávöxtunarkröfu. 

Ár Hagnaður (umframtekjur að 

frátöldum rekstrarkostnaði) 

Núvirtur hagnaður 

2015 18.070.640 kr. 16.935.933 kr. 

2016 31.808.140 kr. 27.938.909 kr. 

2017 45.545.640 kr. 37.493.290 kr. 

2018 59.283.140 kr. 45.737.616 kr. 

2019 73.020.640 kr. 52.798.737 kr. 

2020 86.758.140 kr. 58.792.742 kr. 

2021 100.495.640 kr. 63.825.803 kr. 

2022 114.233.140 kr. 67.994.966 kr. 

2023 127.970.640 kr. 71.388.880 kr. 

2024 141.708.140 kr. 74.088.466 kr. 

Samtals: 798.893.900 kr. 516.995.340 kr. 

 

Á töflu 4 má sjá núvirtan umframhagnað þegar miðað er við 6,7 prósent ávöxtunarkröfu. 

Krafan er miðuð við áhættulausa vexti sem í þessu tilfelli eru íslensk ríkisskuldabréf til 10 

ára. Þetta er fundið með því að reikna vegið meðaltal á RIKB22 og RIKB25.25 Núvirt 

nettó-tekjuflæði framkvæmda á snjóframleiðslukerfi er eins og sést í töflu 4 um 517 

milljónir. Kostnaðurinn er eins og áður hefur komið fram um 274,6 milljónir á verðlagi 

2014 og hreinn hagnaður því um 242,4 milljónir. Með því að reikna uppsafnaðan 

núvirtan hagnað er hægt komast að því hvenær verkefnið hefur borgað sig að fullu. Sé 

miðað við áhættulausa vexti sem ávöxtunarkröfu tæki það verkefnið u.þ.b. 6,5 ár að 

borga sig upp en eftir það myndi það skila hreinum hagnaði. Miðað við þessa 

útreikninga er hægt er að segja með þó nokkurri vissu að verkefnið sé arðbært en áður 

en gengið er til framkvæmda er mikilvægt að ganga úr skugga um að svo sé. Til þess er 

tekjuflæðið skoðað með breyttum forsendum. Í töflu 5 er skoðaður núvirtur hagnaður 

miðað við annars vegar 5 prósent kröfu og  hins vegar 10 prósent og að lokum er miðað 

við að tekjuþróun sé ekki eins mikil. 

                                                      

25
 Keldan.is 

Tafla 5.  Núvirtur hagnaður við mismunandi ávöxtunarkröfu og lægri tekjuþróun. 

Ár Núvirtur hagnaður 

m.v. 5% 

ávöxtunarkröfu 

Núvirtur hagnaður 

m.v. 10% 

ávöxtunarkröfu 

Núvirtur hagnaður 

m.v.  lægri tekjuþróun 

og 6,7% kröfu 

2015 17.210.133 kr. 16.427.855 kr. 7.535.745 kr. 

2016 28.850.921 kr. 26.287.719 kr. 14.302.413 kr. 

2017 39.344.036 kr. 34.219.113 kr. 20.189.571 kr. 

2018 48.772.386 kr. 40.491.182 kr. 25.280.992 kr. 

2019 57.213.582 kr. 45.340.072 kr. 29.653.397 kr. 

2020 64.740.260 kr. 48.972.708 kr. 33.377.008 kr. 

2021 71.420.375 kr. 51.570.154 kr. 36.516.065 kr. 

2022 77.317.486 kr. 53.290.603 kr. 39.129.298 kr. 

2023 82.491.016 kr. 54.272.044 kr. 41.270.365 kr. 

2024 86.996.505 kr. 54.634.622 kr. 42.988.260 kr. 

Samtals: 574.356.700 kr. 425.506.072 kr. 290.243.114 kr. 

 

Forsendur lægri tekjuþróunar sem notast var við í útreikningum voru að nýjir gestir yrðu 

einungis 3.000 í stað 5.000 og að umframhagnaður fyrsta árið yrðu 40 milljónir í stað 

rúmlega 50 milljóna. Þá var notast við áhættulausa vexti sem ávöxtunarkröfu líkt og í 

töflu 4. Sjá má að bæði fyrir lægri ávöxtunarkröfu sem og hærri, er núvirtur nettó 

hagnaður jákvæður þar sem hann er hærri en upphafskostnaður í báðum tilfellum. 

Einnig er hann jákvæður í tilfelli lægri tekjuþróunar.  

Til frekari útskýringar er hægt að skoða þau lágmarks skilyrði sem gefa jákvæða 

niðurstöðu. Útreikningar sýndu að til að núvirtur nettó-hagnaður yrði lægri en 

upphafskostnaður sem á verðlagi 2014 er 276.031.195 krónur og miðað yrði við sömu 

forsendur og í töflu 4, þyrfti ávöxtunarkrafa  verkefnisins að vera 18,2 prósent eða 

hærri. Í tilfelli lægri tekjuþróunar, ef umframtekjur fyrsta árið yrðu 40 milljónir, þyrfti 

lágmarks aukning gesta á ári að vera u.þ.b. 2.820. 

Að lokum er mikilvægt að skoða hrakvirði fjárfestingarinnar. Hrakvirði er áætlað virði 

fjárfestingar í lok líftíma hennar. Hluti þeirra framkvæmda sem ráðist er í hér á sér lengri 

líftíma en þau 10 ár sem skoðuð eru. Aðra þætti þarf að endurnýja m.a. í samræmi við 

tækniþróun. Því er sú leið farin að slá því fram að 20% af fjárfestingarupphæðinni sé 

hrakvirði hennar. Þeirri upphæð er bætt við tekjur síðasta rekstrarárs og núvirt með 

sama hætti og rekstrartekjur þess árs í töflu 4. Eins og sjá má á töflu 6 eykst ávinningur 

all nokkuð ef tekið er tillit til hrakvirðis. Núvirtur hagnaður eykst úr u.þ.b. 517 

milljónum, samanber töflu 4, í tæplega 546 milljónir. 

Tafla 6. Núvirtur hagnaður að meðtöldu hrakvirði fjárfestingar. 

Ár Hagnaður að meðtöldu 

hrakvirði fjárfestingar 

Núvirtur hagnaður m.v. 

6,7% kröfu 

2015 18.070.640 kr. 16.935.933 kr. 

2016 31.808.140 kr. 27.938.909 kr. 

2017 45.545.640 kr. 37.493.290 kr. 

2018 59.283.140 kr. 45.737.616 kr. 

2019 73.020.640 kr. 52.798.737 kr. 

2020 86.758.140 kr. 58.792.742 kr. 

2021 100.495.640 kr. 63.825.803 kr. 

2022 114.233.140 kr. 67.994.966 kr. 

2023 127.970.640 kr. 71.388.880 kr. 

2024 141.708.140 kr. 74.088.466 kr. 

Hrakviði:     55.206.239 kr.      28.863.166 kr. 

Samtals:       854.100.139 kr.       545.858.506 kr. 

 

Þegar tekin eru mið af því sem gengur og gerist í þróun vaxta á Íslandi verður að 

teljast ólíklegt að ávöxtunarkrafa á verkefni sem þessu geti orðið 18,2 prósent. Einnig er 

ólíklegt að með tilkomu snjóframleiðslu í Bláfjöllum verði aukning gesta á ári einungis 

2.820 mans þar sem telja má víst að opnunardagar verða umtalsvert fleiri, sem ætti að 

orsaka stærri aukningu gesta. Í ljósi þeirra niðurstaðna sem fengist hafa úr útreikningum 

hér að ofan má því segja, með nægilegri vissu, að verkefnið sé arðbært og þess virði að 

fara í framkvæmdir. 

7 Niðurstöður 

Hér hefur verið fjallað um þann möguleika að koma upp snjóframleiðslukerfi á 

skíðasvæðinu í Bláfjöllum. Rýnt var í rekstraruppbyggingu skíðasvæðanna á 

höfuðborgarsvæðinu og skoðað hvernig fjármögnun slíks kerfis færi fram. Því næst var 

snjóframleiðsla skoðuð frá ýmsum sjónarhornum. Gerð var grein fyrir sögu hennar sem 

og forsendum snjógerðar og eiginleikum gervisnævar.  

Fjallað var um snjóframleiðslu á Íslandi og þá var einblínt á skíðasvæðið í Hlíðarfjalli 

við Akureyri. Þar hefur snjóframleiðsla farið fram síðan 2005 með miklum árangri. 

Stuðst var við rauntölur frá Hlíðarfjalli við gerð áætlunar um snjóframleiðslu í Bláfjöllum 

en um er að ræða álíkar framkvæmdir að stærð og samanburður því raunhæfur. 

Samanburður var gerður á helstu þáttum skíðasvæðanna beggja og kom í ljós að 

yfirfærsla á tekju- og kostnaðarhliðum snjóframleiðslu er vel möguleg.  

Næst var skoðuð úttekt sem gerð var fyrir tilstuðlan rekstraraðila Bláfjalla árið 2010 á 

uppbyggingu snjóframleiðslukerfis í Bláfjöllum. Úttektin gerir ráð fyrir snjóframleiðslu á 

afmörkuðu svæði eða við byrjendabrekkuna hjá Bláfjallaskála, Kóngs- og 

Drottningarlyftu að meðtaldri Norðurleið. Þar er gerð grein fyrir helstu kostnaðar- og 

tekjuliðum og forsendum slíkrar framkvæmdar. 

Að endingu var gerð kostnaðar- og ábatagreining slíkrar framkvæmdar ef ráðist væri 

til framkvæmda í dag. Notast var við helstu upplýsingar úr úttektinni frá 2010. Reiknað 

var fyrir gengis- og verðlagsbreytingar kostnaðarliða til ársins í ár. Í greiningunni er 

skoðað núvirt tekjuflæði fyrstu 10 ára eftir standsetningu snjóframleiðslukerfisins og 

reiknaður núvirtur hagnaður miðað við áhættulausa ávöxtunarkröfu. Einnig eru skoðuð 

fráviksdæmi þar sem 5% og 10% krafa eru notaðar og að lokum er skoðuð sú atburðarás 

þar sem tekjuþróun er ekki eins mikil. Einnig var gerð hrakvirðisáætlun þar sem gert var 

ráð fyrir að hrakviði fjárfestingarinnar væri 20% af upphafskostnaði framkvæmdarinnar.  

Það er óhætt að segja að niðurstöður greiningarinnar hafi verið nokkuð óyggjandi. 

Allar atburðarásir sem skoðaðar voru gáfu jákvæðar niðurstöður. Skoðaðar voru verstu 

mögulegu atburðarásir, þ.e. annars vegar hæsta ávöxtunarkrafa og hins vegar minnsta 

aukning gesta á ári sem gefur jákvæða niðurstöðu. Samkvæmt útreikningum þyrfti 

ávöxtunarkrafan að vera 18,2 prósent eða hærri og aukning gesta að vera 2.820 manns 

á ári eða minni, til að verkefnið teldist óarðbært.  

Það er skoðun þess sem hér ritar að það sé engin fjárhagsleg fyrirstaða fyrir því að 

fara í framkvæmdir á snjóframleiðslukerfi á skíðasvæðinu í Bláfjöllum. Eins og komið 

hefur fram er ákvörðun um framkvæmdir þó ekki einungis byggð á fjárhagslegum 

forsendum heldur einnig pólitískum og jarðfræðilegum.    

